Монгол Улсын Их Хурлын 2011 оны хаврын ээлжит чуулганы Байгаль орчин, хүнс, хөдөө аж ахуйн байнгын хорооны 06 дугаар сарын 07-ны өдөр (Мягмар гариг)-ийн хуралдаан 15 цаг 35 минутад Төрийн ордны “В” танхимд эхлэв. 

Байнгын хорооны дарга, Улсын Их Хурлын гишүүн П.Алтангэрэл ирц, хэлэлцэх асуудлын дарааллыг танилцуулж, хуралдааныг даргалав. 

Хуралдаанд ирвэл зохих 21 гишүүнээс 16 гишүүн ирж, 60.0 хувийн ирцтэй байв. 

Чөлөөтэй: Д.Балдан-Очир, Л.Гүндалай, Э.Бат-Үүл, Ж.Энхбаяр;



Хэлэлцэх асуудлын дараалалтай холбогдуулан Улсын Их Хурлын гишүүн Г.Баярсайхан, Д.Энхбат, Ц.Сэдванчиг нар санал хэлэв. 


П.Алтангэрэл: - Гол, мөрний урсац бүрэлдэх эх, усны сан бүхий газрын хамгаалалтын бүс, ойн сан бүхий газарт ашигт малтмал хайх, ашиглахыг хориглох тухай хуульд нэмэлт, өөрчлөлт оруулах тухай, Гол, мөрний урсац бүрэлдэх эх, усны сан бүхий газрын хамгаалалтын бүс, ойн сан бүхий газарт ашигт малтмал хайх, ашиглахыг хориглох тухай хуулийг дагаж мөрдөх журмын тухай хуулийг хүчингүй болсонд тооцох тухай хуулийн төслүүдийн хэлэлцэх эсэх асуудлыг хойшлуулах нь зүйтэй гэсэн саналыг дэмжиж байгаа гишүүд гараа өргөнө үү.


Зөвшөөрсөн:
6


Татгалзсан:

8


Бүгд:


14


Гишүүдийн олонхийн саналаар хойшлуулах шаардлагагүй гэж үзэв.  

Монгол Улсын 2010 оны төсвийн гүйцэтгэл батлах тухай Улсын Их Хурлын тогтоолын төсөл, Засгийн газрын 2010 оны жилийн эцсийн санхүүгийн тайлангийн хоёр дахь хэлэлцүүлгийг хийх нь зүйтэй гэсэн саналыг дэмжиж байгаа гишүүд гараа өргөнө үү. 

Зөвшөөрсөн:
8


Татгалзсан:

6


Бүгд:


14


Гишүүдийн олонхийн саналаар дэмжигдлээ.  


Нэг. Гол, мөрний урсац бүрэлдэх эх, усны сан бүхий газрын хамгаалалтын бүс, ойн сан бүхий газарт ашигт малтмал хайх, ашиглахыг хориглох тухай хуульд нэмэлт, өөрчлөлт оруулах тухай, Гол, мөрний урсац бүрэлдэх эх, усны сан бүхий газрын хамгаалалтын бүс, ойн сан бүхий газарт ашигт малтмал хайх, ашиглахыг хориглох тухай хуулийг дагаж мөрдөх журмын тухай хуулийг хүчингүй болсонд тооцох тухай хуулийн төслүүд (хэлэлцэх эсэх)


Хэлэлцэж буй асуудалтай холбогдуулан Эрдэс баялаг, эрчим хүчний сайд Даш.Зоригт, Ашигт малтмалын газрын дарга Д.Батхуяг, Байгаль орчин, аялал жуулчлалын яамны Хүрээлэн буй орчин, байгалийн нөөцийн газрын дарга Д.Энхбат, Эрдэс баялаг, эрчим хүчний яамны Геологийн бодлогын газрын орлогч дарга С.Баттулга, Ашигт малтмалын газрын Кадастрын хэлтсийн дарга Б.Болормаа, Улсын Их Хурлын Тамгын газрын зөвлөх Э.Түвшинжаргал, Улсын Их Хурлын Байгаль орчин, хүнс, хөдөө аж ахуйн байнгын хорооны зөвлөх Д.Мягмарсүрэн, референт Б.Баярмаа нарын бүрэлдэхүүнтэй ажлын хэсэг байлцав. 


Төсөл санаачлагчийн илтгэлийг Улсын Их Хурлын гишүүн Ж.Батсуурь танилцуулав. 


Танилцуулгатай холбогдуулан УИХ-ын гишүүдээс асуулт гараагүй болно. 


УИХ-ын гишүүн Х.Наранхүү санал хэлэв. 


П.Алтангэрэл: - Гол, мөрний урсац бүрэлдэх эх, усны сан бүхий газрын хамгаалалтын бүс, ойн сан бүхий газарт ашигт малтмал хайх, ашиглахыг хориглох тухай хуульд нэмэлт, өөрчлөлт оруулах тухай, Гол, мөрний урсац бүрэлдэх эх, усны сан бүхий газрын хамгаалалтын бүс, ойн сан бүхий газарт ашигт малтмал хайх, ашиглахыг хориглох тухай хуулийг дагаж мөрдөх журмын тухай хуулийг хүчингүй болсонд тооцох тухай хуулийн төслүүдийг хэлэлцэх нь зүйтэй гэсэн саналыг дэмжиж байгаа гишүүд гараа өргөнө үү. 


Зөвшөөрсөн: 
9


Татгалзсан:

6

Бүгд:


15

Гишүүдийн олонхийн саналаар дэмжигдлээ. 


Байнгын хорооноос гарах санал, дүгнэлтийг Улсын Их Хурлын гишүүн П.Алтангэрэл Улсын Их Хурлын чуулганы нэгдсэн хуралдаанд танилцуулахаар тогтов.


Хоёр. Монгол Улсын 2010 оны төсвийн гүйцэтгэл батлах тухай Улсын Их Хурлын тогтоолын төсөл, Засгийн газрын 2010 оны жилийн эцсийн санхүүгийн тайлан (хоёр дахь хэлэлцүүлэг)

Хэлэлцэж буй асуудалтай холбогдуулан Байгаль орчин, аялал жуулчлалын сайд Л.Гансүх, Байгаль орчин, аялал жуулчлалын яамны Төрийн нарийн бичгийн дарга Н.Батсуурь, Тогтвортой хөгжил, стратеги төлөвлөлтийн газрын дарга Ц.Банзрагч, мөн газрын орлогч дарга Н.Баатарням, Санхүүгийн хэлтсийн дарга Д.Цэцгээ, Цаг уур, орчны шинжилгээний газрын дарга С.Энхтүвшин, Ойн газрын дарга М.Тунгалаг, Усны газрын Удирдлага, санхүүжилтийн хэлтсийн дарга Д.Чулуунбат, мэргэжилтэн Ш.Ганзориг, Хүнс, хөдөө аж ахуй, хөнгөн үйлдвэрийн дэд сайд Х.Золжаргал, мөн яамны Стратеги төлөвлөлт, бодлогын газрын дарга Л.Чой-Иш, Сангийн яамны Төлбөр тооцооны хэлтсийн дарга Б.Отгонцэцэг, Төлбөр тооцооны хэлтсийн ахлах мэргэжилтэн Н.Мөнхсүх, Өрийн удирдлагын хэлтсийн ахлах мэргэжилтэн Г.Болормаа, Төсвийн бодлогын газрын мэргэжилтэн Ж.Өлзийцэцэг, Улсын Их Хурлын Тамгын газрын зөвлөх Э.Эрдэнэсүрэн, Улсын Их Хурлын Байгаль орчин, хүнс, хөдөө аж ахуйн байнгын хорооны зөвлөх Д.Мягмарсүрэн, референт Б.Баярмаа нарын бүрэлдэхүүнтэй ажлын хэсэг байлцав. 

Монгол Улсын 2010 оны төсвийн гүйцэтгэл батлах тухай Улсын Их Хурлын тогтоолын төсөл, Засгийн газрын 2010 оны жилийн эцсийн санхүүгийн тайланг Байгаль орчин, аялал жуулчлалын сайд Л.Гансүх, Хүнс, хөдөө аж ахуй, хөнгөн үйлдвэрийн дэд сайд Х.Золжаргал нар танилцуулав. 


Танилцуулгатай холбогдуулан Улсын Их Хурлын гишүүн Х.Наранхүү, Х.Баделхан, Ц.Цэнгэл нарын асуусан асуултад Байгаль орчин, аялал жуулчлалын сайд Л.Гансүх, Хүнс, хөдөө аж ахуй, хөнгөн үйлдвэрийн дэд сайд Х.Золжаргал, Ойн газрын дарга М.Тунгалаг нар хариулж, тайлбар хийв.


Улсын Их Хурлын гишүүн Х.Наранхүү, Ц.Цэнгэл нар санал хэлэв. 

Хуралдаан 16 цаг 35 минутад өндөрлөв.


Тэмдэглэлтэй танилцсан: 


БАЙГАЛЬ ОРЧИН, ХҮНС, 


ХӨДӨӨ АЖ АХУЙН 


БАЙНГЫН ХОРООНЫ ДАРГА




П.АЛТАНГЭРЭЛ
Тэмдэглэл хөтөлсөн: 


ХУРАЛДААНЫ ТЭМДЭГЛЭЛ


ХӨТЛӨГЧ







Ц.АЛТАН-ОД

УЛСЫН ИХ ХУРЛЫН БАЙГАЛЬ ОРЧИН, ХҮНС, ХӨДӨӨ АЖ АХУЙН 

БАЙНГЫН ХОРООНЫ 2011 ОНЫ 06 ДУГААР САРЫН 07-НЫ ӨДӨР 

(МЯГМАР ГАРИГ)-ИЙН ХУРАЛДААНЫ ДЭЛГЭРЭНГҮЙ 

ТЭМДЭГЛЭЛ


Хуралдаан 15 цаг 35 минутад эхлэв.


П.Алтангэрэл: - Байгаль орчин, хүнс, хөдөө аж ахуйн байнгын хорооны хуралд ирвэл зохих 20 гишүүнээс 11 гишүүн ирж, ирц бүрдсэн байгаа учраас 2011 оны 06 дугаар сарын 07-ны өдрийн Байнгын хорооны хуралдаан эхэлснийг мэдэгдье. 


Өнөөдрийн Байнгын хорооны хуралдаанаар хэлэлцэх асуудлыг та бүхэнд танилцуулъя. Нэгдүгээрт, Гол, мөрний урсац бүрэлдэх эх, усны сан бүхий газрын хамгаалалтын бүс, ойн сан бүхий газарт ашигт малтмал хайх, ашиглахыг хориглох тухай хуульд нэмэлт, өөрчлөлт оруулах тухай, Гол, мөрний урсац бүрэлдэх эх, усны сан бүхий газрын хамгаалалтын бүх, ойн сан бүхий газарт ашигт малтмал хайх, ашиглахыг хориглох тухай хуулийг дагаж мөрдөх журмын тухай хуулийг хүчингүй болсонд тооцох тухай хуулийн төслүүд. Хоёрдугаарт, Монгол Улсын 2010 оны төсвийн гүйцэтгэх батлах тухай Улсын Их Хурлын тогтоолын төсөл, Засгийн газрын 2010 оны жилийн эцсийн санхүүгийн тайлан, хоёр дахь хэлэлцүүлэг. Ийм хоёр асуудлыг хэлэлцэнэ. 

Хэлэлцэх асуудалтай холбоотой саналтай гишүүд байна уу? За Г.Баярсайхан гишүүн. 


Г.Баярсайхан: - Энэ урт нэртэй хуультай холбоотой, миний ойлгосноор эсрэг хууль гэж орж ирж байх шиг байгаа юм л даа. Тэрийг хэлэлцүүлье гэж ийм асуудал орж ирж байна. 

Тэгэхээр Монгол Улсын Их Хурлаас энэ ойн сав, усны сав газар ашигт малтмал эрж хайх, олборлохыг хориглох хуулийг бид батлаад гаргасан байгаа. Хурлаас батлаад гаргасан бол энэ бол хэрэгжээд явах зайлшгүй шаардлагатай. 

Тэгээд өнөөдөр энэ хэрэгжилтийн талаар Монгол Улсын Засгийн газраас ямар арга хэмжээ авч байгаа талаар зүгээр манай ажлын хэсгээс Монгол Улсын Засгийн газар луу албан тоот явуулсан байгаа. Энэ тайланг нь сонсъё. Тэгэхээр одоо хэрэгжүүлье гэсэн сонирхол байна уу? Хэрэгжүүлье гэж байгаа бол ямар хүндрэл бэрхшээл байгаа юм. Энэ бүх зүйлийг нь одоо тунгааж дэнсэлж байгаад энэ дараагийн алхмаа хийсэн нь зүйтэй байх. 

Тэгэхээр өнөөдөр бид эхний хуулийн хэрэгжилтийн талаар тайлан мэдээ байхгүй мөртлөө дараагийн агуулгаараа бас өөр хууль хэлэлцүүлнэ гэдэг чинь энэ байж болохгүй, зөрчилдөж байгаа л асуудал гэж байгаа юм. Тэгэхээр хойшлуулах нь зүйтэй байх. 

П.Алтангэрэл: - Г.Баярсайхан гишүүн хойшлуулъя гэсэн саналтай байна. Д.Энхбат гишүүн. 

Д.Энхбат: - Бид ер нь бол уул уурхайтай холбоотой асуудлууд нэлээн байгааг гадарлаж байна, мэдэж байна. Ялангуяа энэ гол, мөрний урсац бүрдэх энэ хуулийн асуудлаар маргаан байгааг ойлгож байна. Гэхдээ энийг зүгээр хувь хүмүүсийн хоорондын яриагаар юм уу, аль эсвэл сонин хэвлэлийн үгээр, аль эсвэл улс төрийн сонирхлоор ингэж оруулж ирмээргүй байна. Бид юу хүсэж байна вэ гэвэл нэгдүгээрт Засгийн газар энийг хэрэгжүүлэх үүрэгтэй байгууллага. Засгийн газар өнгөрсөн хугацаанд энийг хэрэгжүүлэхэд ямар ямар хүндрэлүүд гарч байгаа юм, яаж байгаа юм гэдгийг баримтаар Улсын Их Хуралд тайлагнах ёстой. Тэрийг сонсох ёстой. Түүнээс энэ хэрэгжүүлэгч тал байгууллага нь өөрөө энэ асуудлыг сөхөж тавиагүй байхад Их Хурлын хэсэг гишүүд энийг санаачлах нь маш ёс зүйгүй хэрэг гэж бодож байна, нэгдүгээрт. 

Хоёрдугаарт, ер нь Монголын энэ сонин хэвлэлээр ярьж байгаа тэр 5.0 их наяд төгрөгийн нөхөн төлбөрийн асуудал ч яригдаж байгаа. Ийм үед бид Их Хурал бол Монгол Улсын төрийн байгууллага, хууль сахих байгууллага бүх юмыг албан баримтаар ярих ёстой. Тэгэхээр тэр компаниудын татварын байгууллагаас ирсэн баримтууд, үнэхээр хөрөнгө оруулсан юм уу, уул уурхайд ямар хөрөнгө зарцуулсан юм, нөхөн сэргээлтэд хэдэн төгрөг зарсан юм гэдэг 100.0 хувь санхүүгийн баримтуудыг үндэслэж энийг ярих ёстой. Тийм учраас миний санал бол Г.Баярсайхан гишүүний саналтай адилхан байна. Энэ асуудлыг ажлын хэсэг гаргаж энэ гомдол гаргаж байгаа компаниудын санхүүгийн баримтыг үзсэний үндсэн дээрээс шийдвэр гаргах хэрэгтэй гэж бодож байна. 

П.Алтангэрэл: - Хоёр гишүүн саналаа хэллээ. Тэгэхээр энэ хууль бол. Хэлэлцэх эсэх асуудалтай холбоотой. Би хэлэлцэх үү, үгүй юу гэдгийг ярьж байгаа юм. Тийм. Тэгэхээр яах вэ горимын санал энд гаргаад явж байна л даа. 

Тэгэхээр ийм байна л даа. За Ц.Сэдванчиг гишүүн үг хэлэх гэж байна уу? 

Ц.Сэдванчиг: - Энэ манай Байнгын хорооны нэр бүхий гишүүд Байнгын хорооны даргад ерөөсөө энэ хуулийн хэрэгжилтийг бид нар нэг нухацтай үзье. Ажлын хэсэг байгуулж өгөөчээ гэсэн хүсэлтийг тавьчихаад таныг ажлын хэсэг томилж өгөхийг хүлээгээд ингээд сууж байгаа юм. Тэгэхээр энэ шинээр орж ирж байгаа хуулийн хэлэлцэх эсэхийг шийдэхээсээ өмнө Байнгын хорооны ажлын хэсгийг байгуулаад, энэ өмнө нь гарсан хуулийнхаа хэрэгжилтийг нэг бүрчлэн сайн үзмээр байгаа юм. Юу нь хэрэгжсэн, юу нь хэрэгжээгүй байгаа, чухам юун дээрээ одоо тулчихаад тийм ээ, ингээд гацчихаад байгаа юм бэ. Энэ бүхнийг одоо нэг бүрчлэн зайлшгүй үзэх шаардлагатай гэж ингэж үзэж байгаа юм. 

Дээрээс нь нэр бүхий гишүүд энэ Монгол Улсын Засгийн газарт асуулга тавьчихаад байж байгаа юм. Энэ хуулийн хэрэгжилтийн талаар асуулга тавьчихсан. Энийг сонсож чадахгүй ингээд хойшлуулаад яваад байгаа юм л даа. Тэгээд асуулгынхаа хариуг бас нэг сонсмоор байгаа юм. Тэгэхээр өнөөдрийн энэ өргөн барьж байгаа хуулийг нэг их яараад сандраад ингээд байх шаардлагагүй юм. Энэ өмнөх хуулийнхаа хэрэгжилтийг нэг бүрчлэн сайн сонсож байж хэлэлцвэл яасан юм бэ. 

Тэгээд энэ Ардчилсан намын бүлэг дээр ажлын хэсэг байгуулагдаад, Г.Баярсайхан гишүүнээр ахлуулсан ажлын хэсэг ажиллаж байгаа. Харамсалтай нь ажлын хэсэг нэг ч удаа хуралдаж чадаагүй. Энэ талаараа Г.Баярсайхан гишүүн тайлбар өгчих нь зөв биш үү. Ажлын хэсэг дээр санал нэгдээгүй. Нэг ч хуралдаагүй. 

П.Алтангэрэл: - За тэгэхээр энэ хууль дээр бүр ажлын хэсэг байгуулагдсан юм. Ажлын хэсэг байгуулагдаад энэ хуулинд Б.Батбаяр гишүүнээр ахлуулаад, П.Алтангэрэл, Я.Батсуурь, Б.Бат-Эрдэнэ, Н.Ганбямба гэсэн гишүүд оролцоод, ажиллаад санал, дүгнэлтээ гаргаад ингээд танилцуулсан юм. 


Тэгээд дараа нь энэ ажлын хэсэгт орсон Б.Бат-Эрдэнэ гишүүн өөрөө дахиад ажлын хэсэг байгуулъя гэсэн санал ирэхээр та өөрөө орж ажилласан ийм ажлын хэсэг энэ хууль дээр ажилла, санал дүгнэлтээ гаргаад, та өөрөө гарын үсгээ зураад ингэсэн учраас дахиад ажлын хэсэг байгуулах шаардлагагүй юм байна гэсэн хариуг өгчихсөн юм. 


Ер нь бол энэ хууль чуулганы төгсгөлд өргөн баригдаад одоо дараагийн чуулган эхлээд ер нь гурван удаа хойшлогдоод ингээд байж байгаа юм. Тэгэхээр энэ гишүүдийн гаргасан саналыг би одоо горимын санал байна гэж ингэж үзэж байгаа. Тэгэхээр ер нь бол энэ хуулийг одоо нэг хэлэлцээд нэг тийш нь хагалаад явах нь зүйтэй гэсэн ийм бодолтой байгаа юм л даа. Одоо тэгээд аль аль талдаа нэг хүлээлт үүсгээд ингээд байх нь ер нь хэцүү. Тийм учраас одоо нэг санал хураалгачихъя. Тийм. 
Одоо энэ бүх гишүүд санал гаргаж байгаа учраас одоо хойшлуулах уу, хойшлуулахгүй юу гэдэг асуудлыг эхлээд шийдэх хэрэгтэй байна шүү дээ. Тэгэхээр алинаар эхлээд санал хураалгах ёстой билээ. 

Энэ хуулийн төслийн хэлэлцэх эсэхийг хойшлуулъя гэсэн саналтай гишүүд гараа өргөчих. 

14-өөс 6. 
14-өөс 6 гишүүн хойшлуулъя гээд. За одоо олонхи нь дэмжихгүй байгаа учраас энэ хуулийг хойшлуулах шаардлагагүй гэж үзэж байна. 
Тэгэхээр хэлэлцэх асуудлыг хойшлуулах шаардлагагүй гэж үзэж байгаа учраас одоо хэлэлцэх эсэхээ. Та өөрөө ингээд тоолоод харчихдаа. Ингээд олонхи нь дэмжээгүй учраас. 
Түрүүний танилцуулсан 2 асуудлыг энэ удаагийн Байнгын хорооны хурлаар хэлэлцье гэж байгаа гишүүд гараа өргөнө үү. Хэлэлцэх асуудлаа батлуулах гээд байна шүү дээ. Энэ бол хойшлуулах уу, хойшлуулахгүй юу гэсэн санал хураасан. Хойшлуулах шаардлагагүй гэж 14 гишүүнээс 6 гишүүн хойшлуулъя гэж. 
Хоёр дахь асуудлыг хэлэлцье гэж байгаа гишүүд гараа өргөнө үү. 2010 төсвийн гүйцэтгэл батлах тухай. 
14-өөс 8. 
За ингээд олонхи нь дэмжиж байгаа учраас хэлэлцэх асуудалдаа оръё. Ингээд хэлэлцэх асуудлын дараалал ёсоор Гол, мөрний урсац бүрэлдэх эх, усны сан бүхий газрын хамгаалалтын бүс, ойн сан бүхий газарт ашигт малтмал хайх, ашиглахыг хориглох тухай хуульд нэмэлт, өөрчлөлт оруулах тухай, Гол, мөрний урсац бүрэлдэх эх, усны сан бүхий газрын хамгаалалтын бүс, ойн сан бүхий газарт ашигт малтмал хайх, ашиглахыг хориглох тухай хуулийг дагаж мөрдөх журмын тухай хуулийг хүчингүй болсонд тооцох тухай хуулийн төслүүдийг, төсөл санаачлагчийн танилцуулгыг Улсын Их Хурлын гишүүн Ж.Батсуурь хийнэ. 
Хэлэлцэж байгаа асуудалтай холбоотойгоор Эрдэс баялаг, эрчим хүчний сайд Даш.Зоригт, Ашигт малтмалын газрын дарга Д.Батхуяг, Байгаль орчин, аялал жуулчлалын яамны Хүрээлэн буй орчин, байгалийн нөөцийн газрын дарга Д.Энхбат, Эрдэс баялаг, эрчим хүчний яамны Геологийн бодлогын газрын орлогч дарга С.Баттулга, Ашигт малтмалын газрын Кадастрын хэлтсийн дарга Б.Болормаа. За ийм улсууд оролцож байна. 

Ж.Батсуурь гишүүн танилцуулгаа хийнэ үү. 

Ж.Батсуурь: - Баярлалаа. Тэгэхээр 2009 оны 07 дугаар сарын 16-ны өдөр Гол, мөрний урсац бүрэлдэх эх, усны сан бүхий газрын хамгаалалтын бүс, ойн сан бүхий газарт ашигт малтмал хайх, ашиглахыг хориглох тухай хууль батлагдаж гарсан юм. Өнөөдөр 2 жилийнх нь ой болоход хэдхэн хоногийн хугацаа дутуу байна. 
Энэ хуулийн хэрэгжилт, үйл явцыг удаа дараа бид сонсож мэдэж, тэгээд манай Улсын Их Хурлын гишүүн Б.Батбаяр, Я.Батсуурь, А.Тлейхан, О.Чулуунбат, Х.Баделхан гишүүн бид энэ хуульд нэмэлт, өөрчлөлт оруулах тухай хуулийн төслийг журмын дагуу Засгийн газарт санал хүргүүлж, за ингээд Засгийн газраас ирсэн санал хамт Улсын Их Хуралд өргөн барьсан юм. Энэ Байнгын хороонд журмын дагуу хүрэлцэж ирж энэ хуулийн төслийг хэлэлцэх эсэхийг шийдэх гэж танилцуулга хийж байна. 
Ингээд бид бол зүгээр энэ хуулийг зарим хүмүүс, хэвлэл мэдээллийнхний ярьж байгаагаар бол бид бас энэ хуулийг хэрэгжүүлэхгүй, энэ байгаль орчноо хамгаалах, гол мөрнөө хамгаалах, усан сан бүхий газрын хамгаалалтын бүсийг, ойн сан бүхий газрыг хамгаалахын эсрэг байна гэж ойлгогдож байгаа бол энэ тийм биш ээ. Хамгийн гол нь бид энэ хуулийг яаж хэрэгжүүлэх вэ, ер нь байгаль орчноо хамгаалах, дэлхий нийтийн, тэр тусмаа манай Монгол Улсын гол тулгамдаад байгаа асуудлын нэг. Тийм учраас бид бас аль аль талаас нь ойлгож, за энэ хуулийг бол зүгээр Засгийн газар яагаад санаачилж өргөн бариагүй юм, яагаад асуудлаа тавиагүй байгаа юм бэ гэж ярьж байх шиг байна. Ер нь бол анхнаасаа манай Их Хурлын бас нэр бүхий гишүүд санаачилж өргөн барьсан. Тэгэхээр би энэ журмын нөхдийг тухайн үед нь ч гэсэн бид бас дэмжсэн. Дэмжсэн учраас энэ хууль батлагдаж гарсан. Гэхдээ өнөөдөр энэ санаа, энэ байгаль орчноо хамгаалах энэ бүтээлч ажил маань чухам яаж хэрэгжих вэ, ямар арга замаар энийг хэрэгжүүлэх боломж байна вэ гэдэг дээр нь бид гарцыг хайж энэ хуулийг боловсруулсан юм. 
Тэгээд ер нь бол яах вэ зүгээр хуульд нэмэлт, өөрчлөлт оруулсан. Та бүхэнд тараасан байгаа. Энэ хуулийнх нь зүйл заалтаар ярихаар бас ойлгомж муутай болох байх. Зүгээр би товчхон тайлбарлая. Хамгийн гол нь энэ хууль 2009 оны 07 дугаар сарын 16-ны өдөр батлагдаж гарсан. Тэгэхээр энэ өдрөөс өмнө Монгол Улсын тухайн үед мөрдөгдөж байсан олон хууль, журмын хүрээнд. За мөн Монголын Засгийн газраас боловсруулж хэрэгжүүлж байсан алт хөтөлбөр, жил жилийн үндсэн чиглэл, Монгол Улсыг хөгжүүлэх тухайн үеийн Засгийн газруудын мөрийн хөтөлбөрийн хүрээнд хуулийн дагуу олон аж ахуйн нэгжүүд, гадаад дотоодын хөрөнгө оруулалттай олон байгууллагууд. Тэр битгий хэл одоо төрийн, хоёр орны төрийн эзэмшилд байгаа гэх мэтчилэн олон компаниуд хууль журмын хүрээнд үйл ажиллагаагаа явуулж байсан байдаг юм. 
Тэгэхээр гол өөрчлөлт оруулах гэж байгаа санаа агуулга бол энэ хууль батлагдаж гарахаас өмнө ашиглалтын болон хайгуулын лицензийг авч хөрөнгө оруулалт хийж үйл ажиллагаагаа явуулж байсан компаниудыг нь энэ хуулийн хүрээнээс чөлөөлөөд хуулийн дагуу нөхөн сэргээлтийг нь хийгээд дуусгая. Энэ хууль батлагдаж гарснаас хойш энэ бүсэд ашигт малтмалын хайгуул ашиглах лиценз олгохыг хориглоод үргэлжлүүлээд явъя гэж. Энэнээс гарч байгаа гол ач холбогдолтой зүйл нь бол энэ хуулийг дагаж мөрдөх журмын тухай хууль гарсан. Журмын тухай хуульд нөхөн олговор олгоно. Нөхөн олговор олгосны дараагаар хайгуулын ашиглалтын лицензийг нь цуцална гэсэн байгаа. Тэгэхээр дагаж мөрдөх журмын тухай хуулийг нь хүчингүй болгоё. Ингэх юм бол ямар нэгэн нөхөн олговор олгох асуудал эдийн засгийн хүндрэл бэрхшээлээс бид гарна. Одоо жил жилийн төсвийн хууль болон бусад хуулиудад орон нутгийн болон улсын төсөвт энэ үйл ажиллагаа явуулж байгаа компаниудаас олох орлого, ашиг гээд олон зүйлүүд бий. Энэ бүгд бол бас нэлээн нааштайгаар шийдэгдэх юм. 
Ер нь бол энэ хуулийг боловсруулах гол үзэл баримтлал бол байгалийг ашиглах замаар хамгаалъя гэдэг зарчмыг баримталсан. Өөрөөр хэлбэл эд нарыг зогсоогоод, хориглоод ингээд харуул манаа тавиад бид бас энэ байгалиа хамгаалж чадах уу, үгүй юу гэсэн бодит жишээ бас байна л даа. Манай их говийн болон говийн бага дархан газруудад өчнөөн олон нинжа хэлбэрээр, мөн одоо тэсэлж дэлбэлээд алт олборлоод яваад байсан баримтууд бий. Хоёр гурван жил үргэлжилсэн энэ процессийг одоо бид бас нэлээн өндөр түвшинд ярьсан хэрнээсээ байгалиа хамгаалж чадаагүй. Жишээлбэл энийг олборлоод явсан байдаг. Тэгэхээр нөгөө бидний ярьж нэрлэдэг нинжа нар мөн одоо багаж төхөөрөмж хэрэглээд улсын төсөвт орлого оруулахгүй. За мөн татвар, ямар ч татвар түрээс төлөхгүй ийм хэлбэрээр байгаль сүйтгээд яваад байгаагаас бид хамгаалах ямар боломж байна вэ гэдэг нэг ийм бэрхшээлтэй асуудал тулгарч байгаа юм. 
Хоёрдугаарт, би түрүүн хэлсэн, нөхөн сэргээлт гэж. 

Гуравдугаарт, ер нь одоо манай Ашигт малтмалын тухай хууль 1996 оноос эхлээд хоёр удаа батлагдаж гарсан хуулиудад бол бас энэ гол мөрөн, ойн сав газар, усан сан бүхий газруудыг, мөн одоо түүхийн дурсгалтай болон тахилгатай уул мөрөн гэж ярьдаг. Энэ болгоныг одоо орон нутгийн захиргаа, аймаг, сумын иргэдийн хурал, сумын Засаг даргын саналаар тусгай хамгаалалтад авч байсан. Энэ дагуу энэ газруудыг бас авах боломж нь одоо ч нээлттэй, цаашдаа ч нээлттэй байгаа. Энэ хууль, журмын хүрээнд Монгол Улсын нутаг дэвсгэрийн 58.0 орчим хувь нь тусгай хамгаалалттай газар нутагт хамрагдаад байж байдаг юм. Тийм учраас энэ олон зарчмуудыг удирдлага болгож энэ хуулийн нэмэлт, өөрчлөлт оруулах хуулийн төслийг боловсруулсан. Засгийн газрын хуралдаанаар журмын дагуу бидэнд санал ирүүлсэн. Саналыг бид тараасан байгаа. Энэ зарчмын хувьд дэмжсэн санал ирүүлсэн байгаа гэдгийг хэлье. 
За тэгээд та бүгдээс асуух асуулт байвал би бас илүү тодорхой хариулъя гэж бодож байна. Баярлалаа. 
П.Алтангэрэл: - За танилцуулгыг сонслоо. Хэлэлцэж буй асуудалтай холбоотой асуулт асууж тайлбар, тодруулга авах гишүүд байна уу? Ц.Сэдванчиг гишүүн, Д.Энхбат гишүүн, Г.Баярсайхан гишүүн, Д.Батбаяр гишүүн, дөрвөн гишүүнээр, за Р.Буд, Ц.Шинэбаяр гишүүн, Б.Бат-Эрдэнэ гишүүн. За энэ гишүүдээр тасаллаа. 
Ирсэн дарааллаар. Хамгийн түрүүнд ирсэн гишүүн хэн байна. Саяны санал өгсөн гишүүдээс. За Д.Энхбат гишүүн. 

Б.Бат-Эрдэнэ: - Санал байна. Энэ чинь 14 хүн тийм ээ. Яг одоо хүмүүс ер нь тоог нь гаргахаар долоо долоогоор тэнцсэн байна шүү дээ. 
П.Алтангэрэл: - Хэдээрээ..?

Б.Бат-Эрдэнэ: - Долоо долоогоор. 

П.Алтангэрэл: - Юу гэсэн үг юм. 6 гишүүн татгалзсан санал..

Б.Бат-Эрдэнэ: - Үгүй шүү. Долоо долоогоороо байна. 
П.Алтангэрэл: - Үгүй үгүй. Тийм юм байхгүй. 

Б.Бат-Эрдэнэ: - Байгаа шүү дээ. Үгүй ээ болиочдээ та нар. 
П.Алтангэрэл: - Түрүүн тоолсон биз дээ. 

Б.Бат-Эрдэнэ: - Сая гаргаад ирлээ шүү дээ. Ингэж болохгүй шүү дээ. Долоо долоогоороо тэнцчихээд байна шүү дээ. Ц.Шинэбаяр гишүүн. Өргөсөн гэж байна. Миний дүү чи тэгж болохгүй. Долоо долоогоороо тэнцсэн. Тийм юм байхгүй. Дахиад саналаа хураана. 
П.Алтангэрэл: - Асуудал тэгээд цаашаа явж байна шүү дээ. Д.Энхбат гишүүн асуултаа асууя. Тэр үед тоолоод л саналаар 6 гишүүн байна гээд л бүгд протоколд бүртгэгдээд тэгээд явсан шүү дээ. 
Б.Бат-Эрдэнэ: - Үгүй үгүй. 
П.Алтангэрэл: - За Д.Энхбат гишүүн асуултаа асуугаад явъя. Хэлэлцэнэ гээд шийдсэн юм чинь хэлэлцэнэ. 
Б.Бат-Эрдэнэ: - Манай Их Хурлын Тамгын газрын хуулийн хүн юугаа өг л дөө. Тайлбараа өгөөчдээ. Дэгийн хууль. 
П.Алтангэрэл: - Санал хураалгах үед хэдэн гишүүн байгаад хэдэн гишүүн гар өргөсөн тэрүүгээрээ л явна шүү дээ. Дараа нь орж ирчихээд..
Б.Бат-Эрдэнэ: - Дараа нь орж ирсэн хүмүүсийг яагаагүй. Яг тухайн үед байж байсан, санал хураасан 14 хүнийг чинь би хэлээд байна. 14-өөс долоо долоо болчихлоо шүү дээ. Дахиад санал хураалгаачдээ. 
Э.Түвшинжаргал: - Дэгийн хуулийн 18.3-аар Байнгын хорооны хуралдаанаар өргөн мэдүүлсэн төслийн талаар ил санал хураалт явуулж, хуралдаанд оролцсон гишүүдийн олонхийн саналаар уг төслийг нэгдсэн хуралдаанаар хэлэлцэх эсэх талаар санал, дүгнэлт гаргаж илтгэгчийг томилно гэсэн байгаа. Сая санал хураалт явуулахад 14 гишүүнээс 6 гишүүн байсан. 
П.Алтангэрэл: - Санал хураалт явуулах үед 14 гишүүнээс 6 өргөсөн. Тэр бол ямар ч хөдөлгөөнгүй. Санал хураасны дараа орж ирсэн. Гар өргөөгүй байж байгаад. Хоёр удаа тоолсон. Одоо ийм маргаан битгий үүсгээд бай та нар. Тэгж болохгүй шүү дээ. Хоёр удаа тоолсон. 6 гэж тоолсон. Тэр бол хөдөлгөөн байхгүй. 
За Д.Энхбат гишүүн ээ, саналаа хэлье. Яг санал хураалгах үед хэдэн гишүүн байсан, хэдэн хүн саналаа өгсөн тэрүүгээр л явна шүү дээ. Тэгэхгүй бол. 
Б.Бат-Эрдэнэ: - Эсвэл гаръя. Та нар тэгээд хурлаа хийхгүй юу. Та нар одоо ийм хийхгүй ээ та нар. 
П.Алтангэрэл: - Санал хураалгах үед 14 гишүүн байсан. 6 хүн саналаа өгсөн. 
Б.Бат-Эрдэнэ: - Боль та нар. Явъя. 
П.Алтангэрэл: - Дургүй юмандаа болохоор та нар ингээд хурлын дэг зөрчөөд ингээд байгаад байж болохгүй шүү дээ. Гэхдээ одоо яах вэ бид хэлэлцэх эсэхээ шийдчихсэн. Олонхиороо баталчихсан. Хэлэлцээд л явна. Тийм асуудал бол байхгүй. 14 гишүүн байлаа. 6 хүн эсрэг өргөлөө. Олонхи нь дэмжлээ. Тэгээд л явсан шүү дээ. Санал хураах үед. Ингэсэн үед яадаг юм хуулийн зөвлөх. Өөр асуудал байхгүй биз дээ. Тийм ээ. Гараад явсан гишүүдийг эсрэг саналтай гэж үзнэ биз дээ. Тийм ээ. 
За өөр тодруулах гишүүн байна уу? Байхгүй юу. Асуулт асуух гишүүд байхгүй байна. Үг хэлэх гишүүд байна уу? Хуулийн төсөлтэй холбоотой. Үг хэлэх гишүүн байхгүй байна. За хуулийн төслийг хэлэлцье. За тэгвэл Х.Наранхүү гишүүн үг хэлье. 
Х.Наранхүү: - За уг нь гол хандаж хэлэх хүн гараад явчихлаа л даа. Гэхдээ би бас зарчмын асуудал учраас хэлж байгаа юм. 
Тэгэхээр гол хэлэх санаа бол ийм л дээ. Байгаль орчныг ямар нэгэн байдлаар байгаль орчинтойгоо харьцаж ажил хийх ёстой. Байгаль орчноо ямар ч халдах ч үгүй, хүрэх ч үгүй, ямар нэгэн байдлаар өөрчлөхгүйгээр амьдарна гэж угаасаа байхгүй. Тийм учраас тэр ногоон бодлого ч гэдэг юм уу, байгаль орчноо бодолцоно гэдэг бол ерөөсөө байгальдаа хүрэхгүй байхыг хэлэхгүй байх л даа. Бүх хөгжилтэй орнууд чинь яг эсрэгээр. Байгалиа нэлээн өөрчилж, нэг хэсэг. Тэр байтугай нэлээн сүйтгэж байж тэр явцдаа сургамж аваад, тэр явцдаа техник, технологи, шинжлэх ухаан юм хумаа сайжруулаад, тэгээд өнөөдрийн түвшинд хүрсэн байгаа юм. 
Харин бидний давуу тал бол технологийн хувьд бол гадна талдаа байгаль орчинд ээлтэй технологи нэлээн бий болсон. Тийм учраас тийм технологийн боломж бол байж байгаа юм. Тийм учраас яах аргагүй энэ. Зүгээр одоо газар нутгийн нэг хэсэг нь ингээд шугам татаад. Тэгэхээр газар нутгийг тийм механик байдлаар шугам татаад л нэг талд нь байгаль орчноо сүйтгэж болдог, нөгөө талд нь сүйтгэж болдоггүй гэсэн ойлголт бий болчихоод байгаа юм л даа. Тэр тусмаа говийн бүсийнхэн бол бас энийг чинь өөрөөр хүлээж авч байгаа. Үгүй одоо тэгээд хангайн бүсийг сүйтгэхгүй ингээд хамгаалчихдаг. Говийн бүсийг болохоор зэрэг яасан ч яах вэ гэсэн ийм хандлага гаргаж байгаа юм уу гэж асууж байгаа. Тийм учраас би энэ дээр ногоон бодлогын шаардлага, байгаль орчныг хамгаалах шаардлагыг хангаад аж үйлдвэрийн эдийн засгаа хөгжүүлээд явах тийм боломж бий. Энэ бол хамгийн оновчтой шийдэл гэж. Ийм үүднээс энэ асуудлыг дэмжиж байгаа юм л даа. 
Хоёр дахь асуудал бол харин Засгийн газраас үнэхээр одоо энэ асуудлыг хэрэгжүүлэхэд өнгөрсөн жил гаруйн хугацаанд бараг 2 жилийн хугацаанд ямар ямар гол үндсэн бэрхшээл гарсан юм бэ гэдгийг бид одоо Их Хурал дээр хэлэлцэхдээ зайлшгүй Засгийн газраас давхар сонсохгүй бол бас энэ асуудал цаашдаа олигтой явахгүй байж болзошгүй байгаа юм. 

П.Алтангэрэл: - Энэ дээр ийм маргаантай юм байна. Бас энэ хууль дээр. Энэ хуулийн 9.6-д заасны дагуу гишүүн санал хураалтад оролцохоос татгалзсан бол түүнийг тухайн санал хураалтын ирцэд оруулахгүй гэж байгаа юм. Тэгэхээр энийг одоо юу гэж ойлгох вэ? Тийм. Харин оролцсон. Хэлэлцье гэчихээд тийм ээ. Тэрнээс өмнө гарсан бол оролцохгүй тийм ээ. 
За ингээд гишүүд асуулт асууж, үг хэлж дууслаа. 

Хуулийн төслийг хэлэлцье гэж байгаа гишүүд гараа өргөнө үү. 

15-аас 9. 

Ингээд нэгдсэн хуралдаанд оруулах шийдвэр гарна. Энэ хуулийн танилцуулгыг нэгдсэн чуулганд хэн хийх вэ? Хийх гишүүд байна уу? Х.Баделхан гишүүн унших уу. Санаачлагчдаас уг нь нэг нь танилцуулбал зүгээр шүү дээ. Дөрөв дэх өдрийн нэгдсэн хуралдаанаар орох юм. Нөгөөдөр. Хэн танилцуулах юм. За би өөрөө танилцуулъя. П.Алтангэрэл гишүүн танилцуулна. 
Хоёр. Монгол Улсын 2010 оны төсвийн гүйцэтгэл батлах тухай Улсын Их Хурлын тогтоолын төсөл, Засгийн газрын 2010 оны жилийн эцсийн санхүүгийн тайлан (хоёр дахь хэлэлцүүлэг)

Хоёр дахь асуудалдаа оролцъё. Холбогдох хүмүүсийг оруулъя. Л.Гансүх гишүүнийг дуудъя. Гишүүд ээ дууд. Хоёр дахь асуудлыг хэлэлцэх гэж байна гээд дууд гишүүд ээ. 

Одоо нөгөө 2010 оны төсвийн гүйцэтгэл батлах тухай Улсын Их Хурлын тогтоолын төсөл, Засгийн газрын 2010 оны жилийн эцсийн санхүүгийн тайлан, хоёр дахь хэлэлцүүлэг. Гишүүд ээ дууд. Байнгын хорооныхон ирцээ бүрдүүл. 

Хүнс, хөдөө аж ахуйн яамныхан хаана байна. Х.Золжаргал сайд танилцуулгаа хийгээдэх. 

Х.Золжаргал: - Төсвийн байгууллагын удирдлага, санхүүжилтийн тухай хууль, Нягтлан бодох бүртгэлийн хууль болон бусад хууль, тогтоомжуудын хүрээнд Монгол Улсын үндэсний хөгжлийн цогц бодлого, төрөөс хүнс, хөдөө аж ахуйн талаар баримтлах бодлогын зорилт, Засгийн газрын үйл ажиллагааны мөрийн хөтөлбөр, салбарт хэрэгжүүлж буй хөтөлбөр, төслийн арга хэмжээнд Хүнс, хөдөө аж ахуйн, хөнгөн үйлдвэрийн сайдын 2010 оны төсвийн зориулалтыг зарцуулсан болно. 2010 оны жилийн эцсийн нэгтгэсэн тайланд Хүнс, хөдөө аж ахуй, хөнгөн үйлдвэрийн салбарын төсвийн ерөнхийлөн захирагчийн харъяа бүх төсөвт байгууллага, төсөл сан, төрийн болон орон нутгийн өмчит үйлдвэрийн газруудын санхүүгийн нэгтгэсэн үлдэгдэл, санхүүгийн үйл ажиллагааны үр дүнг багтаасан. 

Хүнс, хөдөө аж ахуй, хөнгөн үйлдвэрийн салбарын 2010 оны улсын төсвийн нийт зарлагыг 124.9 тэрбум төгрөгөөр баталж 119.4 тэрбум төгрөгийн гүйцэтгэл гарган ажилласан. Үүнээс урсгал зардалд 85.0 тэрбум, хөрөнгө оруулалтын зардалд 34.4 тэрбум төгрөгийг тус тус зарцуулсан байна. Монгол Улсын Засгийн газрын үйл ажиллагааны хөтөлбөрт Хүнс, хөдөө аж ахуй, хөнгөн үйлдвэрийн салбарын хөгжлийг дэмжих талаар тусгагдсан 69 арга хэмжээ, 2010 оны үндсэн чиглэлд тусгагдсан 147 арга хэмжээг тус тус хэрэгжүүлж ажиллалаа. Жижиг, дунд үйлдвэрийг дэмжих зориулалтаар 31.0 тэрбум төгрөг батлагдсанаас аймаг, нийслэлийн дэд сангуудаар дамжуулан арилжааны 9 банктай хөнгөлөлттэй зээлийг дамжуулан зээлдүүлэх, хамтран ажиллах гэрээ байгуулан ажиллаж 29.9 тэрбум төгрөгийн эх үүсвэрийн зээлийг олгуулсан байна. 

Буудайн үйлдвэрлэлийг дэмжих зорилгоор гурил үйлдвэрлэгч иргэн, аж ахуйн нэгж байгууллагаас дотоодын гурилын үйлдвэр, тариаланг дэмжих санд нийлүүлсэн стандартын шаардлага хангасан хүнсний буудайн 112.6 тэрбум төгрөгийн урамшуулал дотацийг улсын төсвийн санхүүжилтээс хийсэн. Мөн тариалан эрхлэгчдийг дэмжих зорилгоор тухайн оны тариалалт, ургац хураалт, уринш бэлтгэхэд зориулж 10.2 тэрбум төгрөгийн зээлийг тариалан эрхлэлтийг дэмжих сангаас олгож буудай татан авалтын үед буцаан төвлөрүүлсэн болно. Дэлгэрэнгүй мэдээллийг танилцуулахаар хүргэсэн тул ингээд товчильё. 
Анхаарал тавьсанд баярлалаа. 
П.Алтангэрэл: - Нэг мөсөн хоёр яамыг сонсчихоод тэгээд асуултаа явсан нь дээр байх тийм ээ. Л.Гансүх сайд танилцуулгаа хийчих. 
Л.Гансүх: - Тэгэхээр танилцуулга бол бүгд тараагдсан байгаа. Ном болгож хэвлэгдсэн ч байгаа. Тийм учраас би маш товчхон хоёр хэлээд тэгээд явчихъя. Үндсэндээ бол 2010 оны төсвийн төлөвлөлтөөр бол 28 тэрбум 341 сая 300 мянган төгрөг төлөвлөгдсөн байгаа. Гүйцэтгэлээр 27 тэрбум 793 сая 600 мянган төгрөгийн гүйцэтгэл гарсан. Гүйцэтгэлийн хувь бол 98.1 хувь байгаа. Яагаад үлдсэн хувийг нь ашиглаагүй юм бэ гэхээр 547.0 сая төгрөг ашиглаагүй нь байгаль хамгаалах сангийн төлөвлөлт дээр 1 тэрбум 21 сая төгрөгийг төлөвлөсөн. Гэвч нөгөө байгаль хамгаалах сангийн нөгөө энэ шонхор, аргаль, эд нарыг агнасан тэрний үзүүлэлтээс хувилж авдаг байхгүй юу. Тэрний 10 билүү, 15 билүү. Хэдэн хувь билээ Цэцэгээ. 10.0 хувийг авдаг. Тэгсэн нөгөө бидний зарсан ангийн маань юм 1 тэрбум 21-дээ хүрдэггүй. Нөгөө 10.0 хувиар хувилахаар. Уг нь бол 4.0 тэрбум гаруй төгрөгийн юм зарсан байдаг. Тэгээд ингэхээр 400.0-гаад саая төгрөгийн орлого 10.0 хувиар авахаар ороод. Тэгээд бусад төвлөсөн энэ таван зуун дөчин хэдэн сая нь бол бид судалгааны ажлууд төлөвлөсөн байсан. Тэр бол ерөнхийдөө тасарсан. Тэгээд үндсэндээ 98. Энэ бол биднээс шалтгаалаагүйгээр нөгөө төсөв төлөвлөхдөө энэ нөгөө орлогоос 10.0 хувиар авсан тэр орлогыг байгаль хамгаалах санд төвлөрүүлнэ гэснээс ийм юу гарсан байгаа, зөрүү гарсан байгаа. 
За тэгээд үндсэндээ бол төсвийн гүйцэтгэл 98.1 хувьтай. Тэгээд бүх төлөвлөгдсөн гол хөрөнгө оруулалт энэ тэр бол бүгдээрээ 100.0 хувь биелэсэн байгаа. Ганц нэг судалгааны ажлын зардал бол энэ 547.0 сая төгрөгт тооцогдож байсан юм хийгээгүй байгаа. 
Анхаарал тавьсанд баярлалаа. 

П.Алтангэрэл: - Танилцуулга хийж дууслаа. Энэ хэлэлцэж байгаа хоёр дахь асуудалтай холбоотойгоор Байгаль орчин, аялал жуулчлалын сайд Л.Гансүх, Төрийн нарийн бичгийн дарга Н.Батсуурь, Тогтвортой хөгжил, стратеги төлөвлөлтийн газрын дарга Ц.Банзрагч, Тогтвортой хөгжил, стратеги төлөвлөлтийн газрын орлогч дарга Н.Баатарням, Санхүүгийн хэлтсийн дарга Д.Цэцгээ, Цаг уур, орчны шинжилгээний газрын дарга С.Энхтүвшин, Ойн газрын дарга М.Тунгалаг, Усны газрын Удирдлага санхүүжилтийн хэлтсийн дарга Д.Чулуунбат, Усны газрын Удирдлага санхүүжилтийн хэлтсийн мэргэжилтэн Ш.Ганзориг, Хүнс, хөдөө аж ахуйн яамнаас дэд Х.Золжаргал, Стратеги төлөвлөлт, бодлогын газрын дарга Л.Чой-Иш, Санхүү, хөрөнгө оруулалтын хэлтсийн дарга Б.Цогбадрах. Ийм хүмүүс оролцож байна. Сангийн яамнаас Төлбөр тооцооны хэлтсийн дарга Б.Отгонцэцэг, Төлбөр тооцооны хэлтсийн ахлах мэргэжилтэн Н.Мөнхсүх, Өрийн удирдлагын хэлтсийн мэргэжилтэн Г.Болормаа, Төсвийн бодлогын газрын мэргэжилтэн Ж.Өлзийцэцэг нарын хүмүүс оролцож байна. 
Хэлэлцэж байгаа асуудалтай холбоотойгоор гишүүдээс асуулт асууж тодруулга авах гишүүд. Х.Наранхүү гишүүн, Х.Баделхан гишүүн байна. За Х.Наранхүү гишүүн. 
Х.Наранхүү: - Би хоёр зүйл харъяалах яамнаас асуух гэж байгаа юм. Нэгдүгээрт, анхнаасаа 2010 оны төсөв орж ирж байхад нийт хичнээн арга хэмжээ орж ирж байсан юм бэ? Их Хурал дээр батлагдаад гарахдаа хэдэн арга хэмжээ болсон юм бэ? Нэгдүгээрт. Тэр дотроо хөрөнгө оруулалтын чиглэлийн арга хэмжээнүүдэд нийт анх орж ирсэн төсөвлөгдөж байсан хөрөнгө оруулалт хэд байгаад, батлагдахдаа хэд болсон юм бэ? 
Яагаад энийг асуугаад байна вэ гэхээр зэрэг зүгээр миний ойлголтоор Их Хурал дээр хэлэлцсэний үр дүнд арга хэмжээний тоо нэмэгдээд, хөрөнгө оруулалт нь нэг их айхтар өсөөгүй юм болов уу гэсэн зүгээр ийм таамаг байгаад байгаа юм. Тэгэхээр тэр тохиолдолд нэг арга хэмжээнд, хөрөнгө оруулалтын нэг арга хэмжээнд зарцуулагдах хөрөнгө нь багасаад ирэхээрээ зэрэг арга хэмжээнүүд бүхэлдээ, нэг их олон арга хэмжээ хэрэгжиж эхэлсэн боловч аль нь ч бүрэн хэмжээгээр хэрэгжихгүй ийм бас хандлага гарсан уу, үгүй юу? Одоо хөрөнгө оруулалтын арга хэмжээ нь ч тэр, бусад хөрөнгө оруулалтын биш чиглэлийн арга хэмжээ нь ч гэсэн одоо төсөвлөсөн арга хэмжээ нь хоёрын хооронд ингэж тарамдсан ийм байдал ажиглагдаж байна уу? Эсвэл одоо төсөвлөгдсөн арга хэмжээнүүдэд одоо төсөвлөгдсөн хөрөнгө нь ингээд хүртээмжтэй гэж үзэж байна уу? Ийм зүйл асуух гэсэн юм. 
П.Алтангэрэл: - Л.Гансүх сайд. 

Л.Гансүх: - Тэгэхээр яг энэ нөгөө хэлээд Их Хурал руу орохын өмнө, бид нар одоо жишээлбэл ирэх жилийн төсвөөс чинь одоо энэ нөгөө төсвийн хүрээний мэдэгдлийг нь хавар хийдэг болсон шүү дээ. Тэр төсвийн хүрээний мэдэгдлийнхээ хавар хийснийхээ үр дүнгийн дагуу бол Сангийн яаман дээр эхлээд Засгийн газарт оруулахын өмнө бидний мөрөөдлийг танаж өгч байгаа юм. Бид нар бол одоо өөрийн хүсэл мөрөөдлөө их сайхан бичээд, яриад ингээд Сангийн яаман дээр барьж очоод тэгээд ёстой сайхан тануулж байгаа юм даа. Тэгээд ямар байсан энэ багцаан дотор болох юм гэсэн тэр түвшинд орж байгаа, Засгийн газраар ороод за одоо энэ дээр баръя гээд. Тэр дотор мэдээж яамдууд хоорондоо чи их би бага гээд үзнэ л дээ. 
Х.Наранхүү: - Үгүй үгүй, би Засгийн газраас бүр одоо шүүгдээд хамгийн эцсийн байдлаар Их Хуралд орж ирсний дараахь ажлыг ярьж байна.

Л.Гансүх: - Их Хурал дээр орж ирээд хасагдаагүй. Их Хурал дээр орж ирээд яг бидний нөгөө яг Засгийн газраас орсон..

Х.Наранхүү: - Арга хэмжээний тоо нэмэгдсэн үү? 

Л.Гансүх: - Арга хэмжээний тоо нэмэгдээгүй. Яах вэ зүгээр нэмэгдсэн. Тэр нэмэгдсэн бол юу гэхээр нөгөө бас төсөвтэйгээ орж ирсэн. Тэр бол юу вэ гэхээр нөгөө гишүүдийн гэж ярьдаг. Тэд нар. Төсөвтэйгээ орж ирсэн. Тийм. 
Ер нь бол яг нөгөө Их Хуралд орохоос өмнө л жаахан хамаг хүндрэлүүд гарч ирдэг юм. Хуучин бол ингэдэг байсан юм. Их Хурал дээр бас хасахыг нь хасаад, тэрний оронд өөр юмнууд жихээд нэлээн явдаг байсан. Одоо бол нөгөө нэлээн их зөвшилцөл маягийн, хоорондын нөгөө ажлын хэсэг чинь зохицож байгаад тэгээд нөгөө баахан хүмүүсийн оруулсан саналуудыг чинь хасъя гэж байгаад нэгдсэн нэг хоёр гурван тохиролцоон дээрх юмаа оруулдаг болсон учраас харьцангуй тийм боломжийн болж байгаа юм. Тэрнээс хуучин бол ерөөсөө л Их Хурлын гишүүд хасаад хасаад ингэчихээр баахан тооцоолоогүй юмнууд нэмж орж ирээд балардаг байсан. Сүүлийн үед бас нэг тийм хоёр том намууд хоорондоо ажлын хэсгээ тохироод, ажлын хэсэг дээрээ тохирсон юм аа, бүлэг бүлэг дээрээ тохирсон юм аа ажлын хэсэг дээрээ тохироод явчихдаг учраас арай харьцангуй гайгүй болчихож байгаа юм. 
П.Алтангэрэл: - Х.Золжаргал сайд. 

Х.Золжаргал: - Х.Наранхүү гишүүний асуултад хариулъя. Нийт 2010 онд манай яамнаас Сангийн яаманд өргөн барьсан төсвийн, Сангийн яамны зөвшөөрсөн бөгөөд бидний өргөн барьсан төсвийн хэмжээ 174.0 тэрбум төгрөг байсан. Тэгээд 124.0 тэрбум төгрөгөөр батлагдсан. Арга хэмжээнээс төлөвлөснөөс 6, 7 арга хэмжээ хасагдсан. Тэр нь гол нь хүнсний баталгаат байдал хөтөлбөртэй холбоотой. Тийм арга хэмжээнүүд байсан. Тэгээд бас жижиг, дунд үйлдвэрийн зээлийг эргэн төлөлтөөс одоо зээл олгох байдлаар баталсан гээд тиймэрхүү юмнууд гарсан. Энэ 124.0 тэрбум төгрөгийн 24.8 тэрбум төгрөг нь одоо Улсын Их Хурлын гишүүдийн 1.0 тэрбум төгрөгөөс яг Хүнс, хөдөө аж ахуй, хөнгөн үйлдвэрийн салбарт бас тусгасан тийм хөрөнгө байсан. Ихэнхи хөрөнгө оруулалт бол хамгийн томоохон хөрөнгө оруулалтаас “Монгол мал” хөтөлбөрт тусгагдсан тиймэрхүү байдалтай байсан. 
Тэгээд бид яах вэ бас энэ жижиг, дунд үйлдвэрийнхээ эргэлтийн хөрөнгө, үйлдвэрүүдийг дэмжих одоо эх үүсвэрээ олж авахын тулд сая бас энэ та бүхэнтэй бас удаан хугацаанд хамтарч ажиллаад одоо бид нөгөө үйл ажиллагаа цааш нь үргэлжлүүлээд явах гэж байгаа. 

Ер нь бол Засгийн газар манай яамнаас Сангийн яаманд тавигдаад, Сангийн яаман дээр хянагдаад Их Хурал дээр өргөн баригдсанаас “Монгол мал” хөтөлбөр дээр бол нэмэгдэж гарч ирсэн. Нэлээн их хэмжээгээр нэмэгдэж гарч ирсэн. Хасагдсан юм бол байхгүй. 
П.Алтангэрэл: - Х.Баделхан гишүүн. 

Х.Баделхан: - Баярлалаа. Би Х.Золжаргал сайдаас ганцхан асуулт асууя. Энэ дээр өөрийн хөрөнгөөр хийх хөрөнгө оруулалтын төлөвлөгөө 1.0 тэрбум төгрөг гэж төлөвлөөд, энийг 1 тэрбум 317.0 сая төгрөг болгож 300.0 саяар давуулж юм хийсэн гэж тайлан дээр бичсэн юм байна л даа. Тэгээд одоо энэ өөрийн хөрөнгөөр гэдэг чинь эх үүсвэр нь юу байна. Хаанаас ямар эх үүсвэр ороод юу хийсэн юм бэ гэсэн ийм асуулт байна. Тайлан дээр байна л даа. 
Л.Гансүх сайдаас бол ойжуулалтын зардлын төсөв гэж нэг жаахан хөрөнгө байдаг юм байна лээ. Энийг одоо төлөвлөгөөнөөс хэмнэсэн гэж яриад байх юм. Энэ чинь одоо бас хэмнэж байх зардал биш шүү дээ. Ойжуулалтын арга хэмжээний төсөв бол 25.3 сая гэж бичээд, тэрийг бол хэмнэсэн гэж тайлан дээр бичсэн юм байна. Энэ тал дээр бас нэг тодруулга авмаар байна. Баярлалаа. 
П.Алтангэрэл: - Байнгын хорооны танилцуулга гэж юу байгаа билээ. Д.Мягмарсүрэн зөвлөх наашаа суугаадах. За тэр Байнгын хорооны танилцуулга дээр. Наадах чинь юу байна Х.Баделхан гишүүн ээ. 
Х.Баделхан: - Энэ хоёр хоёулаа Байнгын хорооны танилцуулга дээр явж байгаа л даа. Энэ дотор байна. 
П.Алтангэрэл: - Х.Золжаргал сайд хариулж байя. 

Х.Золжаргал: - Х.Баделхан гишүүний энэ асуултыг танд задаргааг нь жич хүргүүлж болох уу? Бид бас өөрсдөө нэлээн тодруулах хэрэгтэй юм байна. 317.0 сая төгрөгийн орлого олсон гээд. Бид энийгээ очоод тодруулаад танд бичгээр хүргүүлж болох уу. 

Л.Гансүх: - М.Тунгалаг, Д.Цэцгээ хариулах юм уу? М.Тунгалаг хариулчихдаа. 
М.Тунгалаг: - Сэлэнгэ аймгийн Тужийн нарсыг нөхөн сэргээхээр зарласан бойжуулалтын тендер дээр компаниуд оролцоогүй. Яагаад гэвэл 1 га-гийн норматив зардал нь бага гээд. Ер нь бол мэргэжлийн компаниуд энэ ойжуулалтын ажилд их хойрго оролцож байгаа. Энэтэй холбоотой хэмнэгдсэн зардал. Тэгээд ерөөсөө үндсэндээ бол яг энэ ажил нь бол үлдэгдэлтэй гарсан. Хоёр удаа тендер зарласан. 
Л.Гансүх: - Би энэ дээр нэг тайлбар хэлье. Уг нь энэ 1 га гэдэг чинь том талбай шүү дээ. Зууг үржих нь зуугийн талбай дээрхи модыг тарихад, тэгээд хоорондох зайн хэд билээ стандартаараа, 3 мянган ширхэг суулгац тарьдаг байхгүй юу. Тэрний үнэ нь 150 мянга байсан тийм ээ. Одоо би тэрийг нь аминдаа нэмээд 200 мянга болгосон чинь бас голоод байгаа юм. Яах вэ зүгээр хоёр давуу тал байгаа. Орчинд нь тэнд нь ургах, тэгээд яг тэнд нь хийсэн тарьцаар тарьж байгаа учраас яах вэ давуу тал нь байж болно. Гэхдээ л бас үнийг нь чамлаад байдаг ийм юмнууд бас байгаа юм. 
П.Алтангэрэл: - Ц.Цэнгэл гишүүн. 

Ц.Цэнгэл: - Эдийн засгийн байнгын хороонд бас энэ асуудал хэлэлцээд явж байна л даа. Одоо саналаа хураах гэж байх шиг байна. Тэр байгаль орчны энэ төсвийн гүйцэтгэл гээд. Энэ нөгөө Орхон голтой холбогдолтой юм яриад байдаг юм. Далан барина гээд. Энэ асуудал ер нь төсвийн гүйцэтгэл дээр орсон юм уу? Ер нь ямар шатанд яваа юм бэ? Энэ ер нь хийх юм уу, хийгдэхгүй юм уу? Нэгдүгээрт. 
Хоёрдугаарт, энэ говийн бүсэд одоо томоохон үйлдвэрлэлүүд бид ер нь бий болох нь. Тэгээд энэ газар доорхи ус чинь тэгээд ундраад байдаг юм уу, эсвэл алга болчихдог юм уу? Хичнээн жилийн хугацаанд хэрэглэх бололцоотой юм. Хэдий хэрийн нөөц гаргах ийм бололцоотой юм. Тийм судалгаа хийсэн юм байгаа юм уу? Энэ усаар бид нар нэлээн тийм усархаг улс биш шүү дээ. 
Гуравдугаарт, энэ Эгийн голын усан цахилгаан станцыг бид барих асуудлыг больсон. Харин үндсэн чиглэлд бол юу гэж заасан бэ гэхээр ер нь оруулах нь далан барьж хамгаалъя гэдэг. Яг нарийндаа ярих юм бол хоёр улсын хоорондын асуудал нэлээн хөндөгддөг. Байгаль нуурын нэлээн тэжээдэг утгаараа тэнд усан цахилгаан станц барих тийм талаар Оросын талаас нөлөөлдөг. Энийг барих уу, барихгүй юу? Ямар ч байсан далан бариад авбал бид ийм усаар гачигддаг улсууд. Энэ бол зүйтэй л юм байгаа юм. Энэ дээр Байгаль орчны яам ямар санаачлага гарч байгаа юм бэ?
Ой модны талаар та нар ярьсан байх гэж би бодож байна. Энэ ойн нөхөн сэргээлтийн асуудал бол хэн хянадаг юм. Хяналт ерөөсөө байхгүй. Энд тэндгүй баахан зарлага гаргаад. Тэр зарлагын гүйцэтгэл чинь ер нь л одоо тийм нэг зүгээр л шахуу. Тэгээд ам хаадаг, тайлангаар хаадаг л бололтой юм яригдаад байгаа юм. Зүгээр энэ хүмүүс асуусан байх. Энэ хүмүүс тайлбар өгч болох юм. 
Л.Гансүх: - Тэгэхээр Орхон гол төсөл бол тэр Булган аймгийн Хишиг-Өндөрийн тэнд боомт байгуулаад, тэгээд энэ боомт дээрээс урагшаагаа 500 гаруй километр татаад, урагшаа Тавантолгой, Оюу Толгой болон замд нь байгаа Өмнөговь, Дундговь, Өвөрхангай, Булган, Төв аймгийн зарим сумдуудыг усаар хангах ийм том төсөл байгаа. Тэгэхээр энэний техник, эдийн засгийн үндэслэлийг Туркийн Засгийн газар 5 сая доллар өгөөд хийнэ гэж явсаар байгаад тэгээд одоо шинэ сонгуулийн хугацаатай тулчихаад тэгээд энэ маань зогсчихсон. Тэгээд одоо хэрэгжүүлж чадахгүй нь гээд. Тэгээд бид нар бол шинэ хөрөнгө оруулагч хайж байгаа. Тэгээд техник, эдийн засгийн үндэслэлийг шийдчих юм бол бид энэ дээр ерөнхий зарчим бол урд говийн бүсүүд, уул уурхай эрхэлж байгаа компаниудад усаа нийлүүлнэ. Тэнд усны ямар нэгэн тогтворжуулалт байхгүй байгаа. Тэгээд урьдчилсан байдлаар тооцоо юм нь хийгдсэн байгаа. Энэ төсөл явна. Тэр байтугай энэ Засгийн газрын үед ямар ч байсан бидний энэ техник, эдийн засгийн үндэслэлд хөрөнгө оруулалтыг шийдчихээр ажиллаж байгаа. 
Яах вэ зүгээр Хятадын хоёр том компани саналаа өгсөн. Бид жаахан стратегийн хувьд болгоомжлоод байгаа. Нэг улсын нэг хоёр номерын хоёр компани нь оръё гээд саналаа өгчихөөд байгаа. 
Хоёр нь юу вэ гэхээр газар доорхи усыг говийн бүс нутагт. Одоогийн судалсан түвшинд хоёр ордод өгчихөж чадна. Тэгэхдээ энэ бол одоо нарийн судалгаа хийсэн гэсэн үг биш. Усны судалгаа бол яг л манай энэ нөгөө эрдэс баялгийн судалгаатай адилхан хийгдээгүй байгаа. Тийм учраас бид нар одоо Дэлхийн банктай гэрээ байгуулаад 25.0 сая долларын өмнөд бүсийн дэд бүтцийг хөгжүүлэх судалгааг хөгжүүлэх төслийг мөнгө авах гэж байгаа. Тэрний 5.0 сая орчим доллар нь энэ усны өмнөд бүсийн судалгаа, тэгээд нөгөө сав газрын зөвлөлийн чадавхийг бэхжүүлэх энэ чиглэлээр ашиглах юм. 
Тэгээд ер нь газар доорхи усыг ашиглахын зэрэгцээ энэ газрын гадаргын ус, өөрөөр хэлбэл Орхон говь, цаашилбал хэрвээ боломж байвал бас одоо Хэрлэнгээс ч гэсэн, энэ зүүн талын. Сайншанд, урд талын бүс рүү бас хангах боомт байгуулаад. Ийм асуудлыг ярьж байгаа. 
Эгийн голын усан цахилгаан станц дээр ус хөтөлбөрт орсон байгаа. Таны зөв. Бид ямар ч байсан хөв байгуулна гэж үзэж байгаа. Тэгээд цаашаагаа боломж нь хэрвээ судлагдах юм бол усан цахилгаан станцын асуудлыг ярьж болох юм. Ер нь бид энэ голууд дээр хөв байгуулах, мөн гол биш газруудад ч гэсэн одоо хөв байгуулах асуудлыг бол маш эрчимтэй хийх ёстой. Ганцхан энэ бүх юм дандаа хөрөнгө оруулалт, санхүүжилтийн асуудал дээр гацаж байгаа. Тийм учраас бид энэ эдийн засаг эрчимтэй тэлж байгаа үед төсвийн хязгаарлалт хийж байгаа учраас цаана үлдэж байгаа мөнгийг тодорхой түвшинд энэ байгаль орчны чиглэлийн бүтээн байгуулалт, энэ хөрөнгө оруулалт руу зарцуулах байх аа гэж найдаж байгаа. 
Ойн нөхөн сэргээлтийг хэн хянадаг вэ гэхээр Ойн газраас үздэг. Дээр нь аудитын газрууд үздэг. Одоо бид нар ноднингоос эхлээд төрийн бус байгууллагуудтай бас хамтарч хөндлөнгийн хяналт тавьдаг болсон байгаа. Тэгээд яах вэ зүгээр зарцуулж байгаа мөнгө маань бол бага л даа. 2.0 тэрбум гаруй төгрөг. 1.0 тэрбум билүү, тийм ээ. 
Тэгээд бага учраас үнэхээр яг энэ нөгөө мод бэлтгэж байгаа газрууд дээр л мод тарих хэмжээний мөнгө өгч байгаа юм. Яг одоо жишээлбэл Булган, Сэлэнгэ, одоо 7 газар л байгаа юм л даа, мод бэлтгэж байгаа. Тэд нар дээр л жаахан жаахан өгч байгаа юм. Тэгээд зарим нь голоод одоо жишээлбэл тэр ажил тасарсан байх жишээний тийм юм байгаа. 

П.Алтангэрэл: - Болсон уу, Ц.Цэнгэл гишүүн ээ. Харилт. За М.Тунгалаг дарга хариулах юм уу, яах юм. За за. За өөр санал хэлэх гишүүд байхгүй байна. Асуулт тодруулаад дууслаа. Санал хэлэх гишүүд байна уу? Х.Наранхүү гишүүн, за Ц.Цэнгэл гишүүн.

Х.Наранхүү: - Чуулганаар хэлэлцэхээс өмнө хоёр салбарын нөхдүүд хэрэгжээгүй тасарсан арга хэмжээ, дутуу хийгдсэн арга хэмжээн дээр тайлбар бичиж өгөөчээ тусад нь. Манай энэ хоёр салбарын хувьд харьцангуй гайгүй байгаа. Гэлээ гэхдээ тасарсан арга хэмжээн дээрээ шалтгааных нь тайлбарыг нь тодорхой бичиж өгвөл хэрэг болох байх гэж бодож байна. 

П.Алтангэрэл: - Баярлалаа. Ц.Цэнгэл гишүүн. 

Ц.Цэнгэл: - Энэ нэг ийм юм байна. Байгаль орчны байцаагч нар гэж одоо бүдүүн эрхтэй нэлээн том дархайсан улсууд сум орон нутгийн удирдлагыг үл тоодог. Энэнийхээ тогтолцоог нэг өөрчилж оруулаач. Цаг цавууг нь өгөхдөө сум орон нутагт хэр зэрэг хийсэн юм бэ гээд тэрийг авдаг, тайланг нь үздэг байхгүй юм бол цалингаа та нараас авчихдаг болохоор ерөөсөө үнэхээрийн одоо дураараа огтлуулах, нойтон мод огтлуулах энэ тэр асуудал бол хүчтэй явагдаж байгаа шүү. Энийг бол одоо нэр усаар нь хэлж болохоор юм билээ. Сая би хөдөө орон нутгаар явсан, нэгдүгээрт. 

Хоёрдугаарт, энэ одоо 336 сум, энэ Дархан, Эрдэнэт. Дархан ч би сайн мэдэхгүй байна. Хөтөл, энэ Эрдэнэтийн чиглэлийн, та нар замаар нь явж байгаа байх. Цэцэг ногоо ургаж байна. Манай Байгаль орчны яам үнэхээр сайн ажиллаж гэх юм. Жаахан ингээд нар жаргаад харахад бол нэг их гоё одоо тийм л талаар нэг юм болсон чинь нөгөө уут муут. Байгаль гэдэг чинь нэг үг. Орчноо, энэ хот суурин газрын орчин, сумдын хогийн цэг энэ тэрийг яах юм бэ. Та нар одоо энэ дээр тэр, тэнд мануухай суугаад байдаг. Хүнд огтлож өгөх, мод энэ тэр огтлох болохоор сүрхий мэдэлтэй. Тэнд байгаа орчныг нь цэвэрлэх тэр асуудал ерөөсөө хойрго суучихдаг. Энэ орон нутаг мэднэ гээд. Ийм юмыг одоо зохицуулах төрийн зохицуулалтыг танайх нэгэнт л хариуцаж байгаа юм бол энэ дээрээ анхаарал тавьж зүг чиг олж энэ Засгийн газар, Их Хуралд нь оруулж ирээч. Энийг одоо та мэргэжлийн яам одоо хаана ч явсан Байгаль орчны яам холбоотой. Юугаараа холбоотой вэ гэвэл тэр хогийн цэгтэй холбоотой байна. Ундны усыг хэрэглэж байгаа мод, энэ цөлжилт бүх юмтай холбоотой. 

Тийм учраас та нар хамгийн наад захын тэр малчид, иргэд одоо буруу юмнууд байдаг байх. Энийг бий болгох юм нь дээр жаахан илүү анхаарал тавьж юм гаргаж ирэх ийм санал хэлж байна. Энэ дээр зориуд одоо бүр бодлого болгоод ийм бодлого гаргая гэсэн юм гаргаж ирээч. П.Алтангэрэл дарга аа, энэ дээр бүр анхаарал тавьж, протоколд тэмдэглүүлье. Төсөв гаргадаг юм уу, тийм юм хийгээрэй. 

П.Алтангэрэл: - Энийг манай яамны хүмүүс сайн анхаараарай. За гишүүд асуулт асууж санал хэлж дууслаа. 

Дэгийн тухай хуулиар бол энэ дээр санал хураахгүй. Дэгийн тухай хуулийн 26.4.2-т хоёр дахь хэлэлцүүлгээр бүх Байнгын хороо, нам эвслийн бүлэг, төсвийн гүйцэтгэлийг хэлэлцэж гарсан санал, дүгнэлтийг томъёолон төсвийн зарлагын хяналтын дэд хороонд өгөх ба тус дэд хороо эдгээр санал, дүгнэлтийг нэгтгэж сонсож нэгтгэн гаргасан санал, дүгнэлтээ нэгдсэн хуралдаанд оруулна гэж байгаа юм. 

Тийм учраас одоо гишүүдийн гаргасан санал асуултыг нэгтгээд дүгнээд Зарлагын дэд хороонд хүргүүлье. Хоёр дахь асуудлыг хэлэлцэж дууслаа. 

Хуралдаан амжилттай өндөрлөлөө. Та бүхэнд баярлалаа. 


Хуралдаан 16 цаг 35 минутад өндөрлөв. 

Соронзон хальснаас буулгасан:

ХУРАЛДААНЫ ТЭМДЭГЛЭЛ

